
ЗАХИДАЛ 46

	 

	ТАНСАГ САЙХАН АНГКОР БА ШРИВИДЖАЙЯ ХОТ

	 

	1932 оны тавдугаар сарын 17

	 

	Одоо бид Өмнөд Энэтхэгээс малайн орнууд хийгээд Энэтхэг˗Хятадын хойгт нүүдэллэн очигсдын тосгон сууринууд буюу Алс Энэтхэг нутгаар товч аялал хийе. Тэдгээр сууринуудыг хэрхэн урьдаас төлөвлөн зохион байгуулсныг би чамд ярьж байсан. Тэд аяндаа бий болоогүй юм. Колоничлох ажлыг нэгэн зэрэг хэд хэдэн оронд тэгж аажим аажмаар бэлтгэх бололцоо олж авахын тулд байнга далайн аялал хийж, тэнгистээ баттай ноёрхож авах шаардлагатай байв. Тэдгээр колониуд манай эриний нэг, хоёрдугаар зууны үед үүссэн гэдгийг би чамд ярьж байсан. Тэр бол өмнөд энэтхэгээр нэрлэсэн индуистуудын колони байсан юм. Хэдэн зуун жил өнгөрсний дараа буддизм дэлгэрч эхэлсэн бөгөөд индуизмыг номлогч малайн бүх орон буддистууд болж гүйцтэл уг ажил үргэлжилсээр байлаа. 

	Эхлээд Энэтхэг˗Хятадын хойгийн талаар ярья. Хамгийн эртний колонийг нь Чампа гэдэг байсан, тэр нь Аннамд (Умард Вьетнамд) байв. Тэнд гуравдугаар зууны үед Панлурангам гэдэг хот байгуулагдаж байсныг бид мэдсэн. Хоёр зуун жилийн дараа Камбож гэдэг их хот бий болжээ. Том том барилга, чулуун сүм ихтэй байлаа. Ер нь энэтхэгийн тэр бүх колониудад гоё сайхан барилга их байдгийг чи үзэж болно. Уран барилгачид, барилгын ажилчдыг тэнгисийн чанадаас, Энэтхэгээс аваачдаг байсан биз, тэд тэнд энэтхэгийн уран барилгын уламжлалыг үргэлжлүүлэн хөгжүүлж байв. Янз бүрийн улсууд, янз бүрийн арлуудын хооронд барилгын талаар хүчтэй өрсөлдөөн болж байсны дунд гоё хийцийн уран барилгууд сүндэрлэн босож байжээ. 

	Тэдгээр сууринуудын оршин суугчид далайгаар аялагчид байсан нь мэдээж тэд буюу тэдний өвөг дээдэс тэдгээр оронд очихын тулд тэнгисээр аялал хийдэг, тэр арлуудын эргэн тойрон далайгаар хүрээлэгдсэн байв. Далайгаар аялагчид дорхноо худалдаа хийж эхэлдэг жамтай. Тийм учраас тэрхүү сууринуудын оршин суугчид худалдаачид байсан ба өөрсдийн бараа таваарыг далайгаар янз бүрийн арлууд руу өрнө зүгт Энэтхэг рүү, дорно зүгт Хятад руу зөөн аваачдаг байлаа. Тийм учраас малайн арлуудын янз бүрийн улс худалдаачдын ангийн хяналтад байдаг байв Тэдгээр улсуудын хооронд үе үе мөргөлдөөн гарч цус урсгасан дайн болдог байлаа. Заримдаа индустаны улс буддагийн улсын эсрэг дайн хийдэг ч байв. Гэвч тэр үеийн ихэнх дайны жинхэнэ шалтгаан нь манай үед үйлдвэрлэсэн таваараа борлуулах зах зээлийн төлөө их гүрнүүдийн хооронд дайн болдгийн адил худалдааны өрсөлдөөнөөс үүдэн гардаг байсан байж таарна. 

	Наймдугаар зуун хүртэл барагцаалбал гурван зуун жилийн турш Энэтхэг˗Хятадын хойгт индустаны гурван янзын улс оршин тогтнож байжээ. Есдүгээр зууны үед Жайяварман гэгч том зүтгэлтэн гарч ирж тэр гурван улсыг нэгтгэн том эзэнт улс байгуулжээ. Тэр буддын шашинтан хүн байв. Тэр Ангкорт нийслэл хотоо байгуулж эхэлснийг түүний залгамжлагч Ясоварман уг хотыг барьж дуусгажээ. Камбожийн эзэнт улс дөрвөн зуу орчим жил оршин тогтножээ. Алив эзэнт улсын нэгэн адил тэр мөн л сүр хүчээ мандуулан байв. Эзэнт улсын Ангкор˗Том хот нийт Алс Дорнодод Тансаг сайхан Ангкор хэмээн алдаршжээ. Тэр бол цезаруудын үеийн Ромынхоос олон, нэг сая гаруй хүнтэй хот байжээ. Хотын ойролцоо Ангкор˗Ват гэдэг гайхамшигтай сайхан сүм байдаг байв Арван гуравдугаар зууны үед Камбож тал бүрээсээ довтолгоонд өртжээ. Дорно зүгээс нь Аннамууд довтолжээ. Монголчуудад шахагдсан шаны ард түмэн очих газаргүйдэж арга буюу Камбож руу умардаас нь довтолжээ. Эзэнт улс зогсоо зайгүй тэмцэлдэн сульдаж байнга хамгаалалтын байдалд байх болжээ. Тэглээ ч гэсэн Ангкор урьдын адил алс дорнодын тансаг сайхан хотуудын нэг хэвээр байлаа. 1297 онд Камбожийн хаанд бараалхаж байсан хятадын элчин сайд уг хотын байшин барилгын гайхамшигтай сайхныг магтан бичиж байжээ. 

	Гэвч Ангкор хот гэнэтийн аюулт сүйрэлд орсон байна. 1300 оны орчимд Меконг мөрний адгийг лаг шороо хаажээ. Шороонд хаагдсан голын ус урсгалаа өөрчлөн буцан урсаж, улмаар их хотын эргэн тойрон усанд автаж, үржил шимтэй тариалангийн асар их талбай муухай намаг болон хувирчээ. Олон хүнтэй их хот өлсгөлөнд автав. Хүн ам нь тэнд байхын аргагүй болж хотоос гарч оджээ. Тийнхүү Тансаг сайхан Ангкор хаягдан хоцорч түүнийг ой шугуй бүрхсэн байна. Гайхамшигтай байшин барилгууд нь нэг үе зэрлэг амьтдын хоргодох газар болж байснаа сүүлдээ ой шугуйд дарагдан авах тамтаггүй болжээ. 

	Камбожийн улс тэрхүү сүйрлийг удаан тэсвэрлэж чадсангүй. Яваандаа мөхөн доройтож, заримдаа Сиамын, заримдаа Аннамын ноёрхолд байгч муж болон хувирчээ. Гэвч Ангкор˗Ватын их сүмийн туурь одоо ч гэсэн алс холын орнуудын худалдаачид бараа таваараа зөөн авчирч, хотын гар урчуудын хийсэн сайхан эдлэлийг бусад орон руу авч явдаг тийм тансаг сайхан хот хажууд нь байсныг бидэнд илтгэн харуулсаар билээ. 

	Энэтхэг˗Хятадын хойгоос холгүй, тэнгисийн нөгөө талд Суматрын арал байна. Тэнд Өмнөд Энэтхэгээс очсон Паллавууд манай эриний нэг буюу хоёрдугаар зуунд мөн өөрийн колонитой болсон байв. Колониуд нь аажмаар өссөөр байлаа. Малаккийн хагас арал маш эрт үеэс суматрын улсын бүрэлдэхүүнд багтаж, Суматра ба Малаккийн хагас арлынхны хувь заяа удаан хугацааны турш нягт холбоотой байлаа. Улсын нийслэл нь арлынхаа дунд хэсэгт Суматрын ууланд орших Шривиджайя гэдэг том хот байжээ. Палембанг голын адагт бас усан боомттой байв. Барагцаалбал таваас зургаадугаар зууны үед буддизм Суматрын арал дээр зонхилох шашин нь болж байлаа. Тэр ч байтугай Суматра буддизмын талд идэвхтэй төлөөлөх ажлыг толгойлж малайн ертөнцийн индустанчуудын ихэнх хэсгийг буддизм руу хандуулж чаджээ. Тийм учраас Суматрын эзэнт улсыг Шривиджайн буддын. эзэнт улс хэмээн нэрлэж байв. 

	Шривиджай улам бур өсөн тэлсээр удалгүй нийт Суматра, Малаккаар барахгүй, Борнео, Филиппин, Целебес, Ява арлын хагас, Формозын арлын хагас (одоо Японд багтдаг), Цейлон, тэр ч битгий хэл Кантоны ойролцоо байдаг Хятадын өмнөд боомтыг эзэмшилдээ авсан байна. Түүний бүрэлдэхүүнд бас Цейлон руу унжсан Энэтхэгийн өмнөд хошууны боомт багтдаг байсан нь магад. Ингэхлээр тэр нь малайн ертөнцийг нийтэд нь хамарсан асар том эзэнт улс байсан нь чамд мэдэгдэж байгаа биз. Энэтхэгийн тэр колониудын эрхэлдэг гол ажил нь худалдаа арилжаа, хөлөг онгоцны үйлдвэрлэл байв. Тэр үеийн хятадын ба арабын бичгийн хүмүүс суматрын улсад захирагдсан маш олон арал, шинэ колониудын нэрийг гаргаж бичсэн байдаг. Тийм газрын тоо улам олширсоор байжээ. 

	Эдүгээ Британийн эзэнт улс хүрээгүй нутаг гэж дэлхийд үгүй бөгөөд тэдний тэнгисийн боомтууд, нүүрсний баазууд: Гибралтар, Суэцийн суваг (гол төлөв Английн хяналтад байдаг), Аден, Коломбо, Сингапур, Гонконг гээд л газар бүр бий. Англичууд сүүлийн гурван зуун жилийн турш худалдаачдын орон байсан бөгөөд тэдний худалдаа болон хүч чадал тэнгис дээр хүчирхэг байсантай олон талаар холбоотой байлаа. Тийм учраас дэлхийн бүх газарт зохимжтой зайнд өөрийн боомтууд, нүүрсний баазтай байх явдал тэдэнд хэрэгтэй байв. Шривиджай бас л худалдаанд тулгуурласан тэнгисийн гүрэн байлаа. Тийм учраас тэд бас л тулгуур болох жижиг газар ч байсан хамаагүй хааяагүй боомтуудтай байсныг чи ойлгосон. Тэдгээр сууринуудын онцлог шинж гэвэл тэд стратегийн талаар ач холбогдолтой байсанд оршино. Энэ бол тэдний ноёрхож байсан газар эргэн тойрон тэнгисээр хүрээлэгдсэн байлаа гэсэн үг юм. Уг ноёрхлоо тогтоон барьж байх талаар бие биедээ туслахын тулд тэд хоёр хоёроороо эзэмших явдал ч байдаг байв. 

	Жишээ нь Сингапур одоо том хот боловч эхний үедээ суматрын колоничлогчдын суурин байв. Түүнийг Сингапур гэдэг энэтхэгийн нийтлэг нэрээр нэрлэдэг байсныг чи мэднэ. Сингапурын эсрэг талд хоолойн нөгөө талын эрэг дээр суматрчуудын бас нэг суурин байдаг байв. Заримдаа тэд хоолой дээгүүр төмөр гинж татан хөлөг онгоцны явах замыг хааж их хэмжээний гааль төлөхөөс нааш явуулдаггүй байлаа. 

	Тийм болохоор Шривиджайн эзэнт улс нь хэдийгээр багахан ч гэсэн Британийн эзэнт улстай нэг их төсгүй биш байлаа. Гэвч тэр нь Британийн эзэнт улсын оршин тогтохоос илүү удаан тогтож чадсан юм. Тэр нь арван нэгдүгээр зууны үе буюу ойролцоогоор Өмнөд Энэтхэгт Чолуудын эзэнт улс цэцэглэн мандаж байх үед хөгжлийнхөө дээд цэгт хүрсэн байна. Тэгэхдээ тэр нь Чолуудын эзэнт улсаас ч удсан юм. Тэд хоорондоо удаан хугацааны турш нөхөрсөг харилцаатай байсан боловч тэр хоёр бол худалдааны өргөн харилцаатай, хүчирхэг флот бүхий тэнгисийн түрэмгий улсууд байв. Арван нэгдүгээр зууны эхээр тэдний хооронд мөргөлдөөн гарч улмаар дайтжээ. Чолуудын угсааны хаан Раджендра I тэнгис гатлуулан цэрэг явуулж Шривиджайг дарсан боловч Шривиджай удалгүй тэр цохилтоос гарч чаджээ. 

	Арван нэгдүгээр зууны эхээр хятадын эзэн хаан Суматрын хаанд хүрэл хонх; бэлэг болгон явуулжээ. Хариуд нь Суматрын хаан шүр, зааны яс, самгарди хэлээр бичсэн ном, мөн алтан ялтас дээр «энэтхэг үсгээр» сийлж бичсэн захидлын хамт илгээж байсан гэж ярилцдаг юм. 

	Шривиджайн улс барагцаалбал хоёрдугаар зууны үед үүссэн цагаасаа эхлэн буддагийн улс болсон тав буюу зургаадугаар зуун хүртэл, дараа нь арван нэгдүгээр зуун хүртэл аажмаар улам өргөжих үедээ орж маш удаан хугацаанд мандан байжээ. Тэр нь гурван

	зуун жилийн турш нийт малайн орнуудын худалдаа арилжааг хяналтдаа авсан их эзэнт улс байв. Тэгээд 1377 онд эртний өөр нэг колони болох Паллавуудад бүрмөсөн дарагджээ. 

	Шривиджайн эзэнт улс Цейлоноос Хятадын Кантон хүрсэн уудам нутагтай байсан гэж би чамд ярьсан. Тэр хооронд байсан ихэнх арал түүний бүрэлдэхүүнд багтаж байлаа. Харин эзлэгдээгүй нэг л жижиг газар байсан бөгөөд тэр нь буддизмыг хүлээн авахаас татгалзан индуизмыг үнэнчээр шүтэн байсан тусгаар тогтносон улс болох Ява арлын зуун хэсэг байв. Тийнхүү тэр үед Өрнөд Ява Шривиджайн мэдэлд, Дорнод Ява тусгаар тогтносон байдалтай байжээ. Дорнод Явагийн тэрхүү индустан улс мөн л худалдаа эрхэлдэг, хөгжил мандал нь худалдаанаас хамаарч байв. Газар нутгийн сайхны ачаар худалдааны том төв болон хувирсан Сингапурт тэд атаархдаг байсан байж таарна. Тийм учраас Шривиджай ба Дорнод Явагийн хооронд бие биеэ дайсагнасан ширүүн өрсөлдөөн болж байжээ. Арван нэгдүгээр зууны үеэс эхлэн дорнод ява улс Шривиджайн » газраас эзлэх замаар аажмаар нутгаа өргөтгөх болсон ба улмаар арван дөрөвдүгээр зууны үе буюу 1377 онд Шривиджайн улсыг бүрмөсөн дарсан юм гэж би ярьсан билээ. Тэр бол асар их эвдрэл сүйтгэл учруулсан ширүүн дайн байлаа. Шривиджай ба Сингапур хоёр том хот хоёул их эвдрэн сүйджээ. Тийнхүү малайн ертөнцөд байсан хоёр том эзэнт улсын нэг болох Шривиджайн эзэнт улс нэгэнт үгүй болжээ. Түүний туурийн дээр Маджапахит гэдэг гурав дахь эзэнт улс гарч иржээ. 

	Дорнод Ява Шривиджайн эсрэг дайнд маш их харгислал үйлджээ. Тэгсэн ч Ява дээрх индустаны тэр улс маш өндөр соёл иргэншилтэй байсныг гэрчлэх олон ном одоо ч байдаг билээ. Тэд барилгын ажил, ялангуяа сүм барих талаар их амжилт олсон байв. Тэнд таван зуун сүм баригдсаны зарим нь чулуугаар барьсан уран барилгын хамгийн гоё сайхан ур хийцтэй сүмүүд байлаа. Тэрхүү гайхамшигт сүмүүдийн ихэнхийг долоодугаар зууны дунд үеэс аравдугаар зууны дунд үе хүртэл буюу 650—950 оны хооронд барьсан байв. Сүрлэг сайхан тэр сүмүүдийг барихын тулд явачууд Энэтхэгээс болон хөрш орших бусад орноос барилгачид, гар урчуудыг олноор нь авчирч байсан байж таарна. Бид Ява ба Маджапахитагийн хувь заяаны тухай дараагийнхаа нэг захидалд өгүүлэх болно. 

	Харин Паллавуудын эртний тэдгээр колониудаар дамжуулан Борнео ба Филиппиний оршин суугчид Энэтхэгээс бичиг үсэг сурч байсан гэдгийг ойлговол зохино. Харамсалтай нь Филиппиний эртний олон гар бичмэлийг испаничууд устгажээ. 

	Түүнчлэн ислам гарч ирэхээс бүр өмнө эрт цагт тэр бүх арлууд дээр арабууд колонитой байсан гэдгийг бас сана. Тэд их худалдаа хийдэг, хаана л худалдаа наймаа байна тийш очиж байлаа. 

	Монгол хэвлэлийн газраас

	Зөвлөлтийн хэвлэлийн газраас

	Оршил өгүүлэл

	Зөвлөлтийн уншигчдад

	Өмнөх үг

	Дөрөв дэх хэвлэлд зориулсан оршил

	Нэг дэх хэвлэлд зориулсан зохиогчийн өмнөх үг

	Төрсөн өдөрт зориулсан захидал

	1. Шинэ жилийн бэлэг

	2. Түүхийн сургамж

	3. Инкилаб Зиндабад

	4. Ази ба Европ

	5. Эртний соёл иргэншил ба бидний өв уламжлал

	6. Эллинүүд

	7. Грекийн хот˗улс

	8. Өрнөд азид байсан эзэнт гүрнүүд

	9. Хуучин уламжлалын балаг

	10. Эртний Энэтхэгийн тосгон˗улс

	11. Хятад орон нэгэн мянган жилийн хугацаанд

	12. Өнгөрсний дуудлага

	13. Баялаг хэнд очиж байв аа

	14. Христосын мэндлэхээс өмнөх зургаа дахь зуун ба шашин

	15. Перс ба Грек

	16. Эртний Грекүүдийн сүр хүчин

	17. Нэрт байлдан дагуулагч сэхүүн зант хүн

	18. Чандрагупт Маурья ба «Артхашастра»

	19. Гурван сар!

	20. Аравийн тэнгис

	21. Амарч аялан яваагаар зүүдэлсэн минь

	22. Амьдрахын төлөө хүний тэмцэл

	23. Тойм

	24. Бурхны ивээлт Ашуг хаан

	25. Ашугийн үеийн дэлхий дахин

	26. Цин, Хан улсын үе

	27. Ром Карфагены эсрэг

	28. Ромын бүгд найрамдах улс эзэнт гүрэн болсон нь

	29. Өмнөд Энэтхэг умардаасаа давамгайлах болов

	30. Хил залгасан Кушаны эзэнт улс

	31. Есүс ба Христос

	32. Ромын эзэнт гүрэн

	33. Ромын эзэнт гүрэн бутарч хоосон нэр болон хувирсан нь

	34. Дэлхий дахины улс гэсэн үзэл

	35. Парфи ба Сасанид

	36. Өмнөд Энэтхэг колонитой болсон нь

	37. Гуптүүдийн эзэмшлийн үе дэх индустаны түрэмгийлэл

	38. Хүннү нар Энэтхэгт орж ирсэн нь

	39. Энэтхэг гадаад зах зээл дээр ноёрхсон нь

	40. Улс орон, соёл иргэншлийн мандал, мөхөл

	41. Тан улсын үеийн Хятадын хөгжилт

	42. Чосон ба Дай Ниппон нар

	43. Харшавардхан ба Сюань цзан

	44. Өмнөд Энэтхэгээс олон хаад, жанжин бас нэг их хүн төрсөн нь буй

	45. Энэтхэг орон дундад эртний үед

	46. Тансаг сайхан Ангкор ба Шривиджайя хот

	47. Ромыг дахиад л харанхуй манан бүрхэв

	48. Исламын үүсэл

	49. Арабууд испаниас монгол хүртэл байлдан дагуулсан нь

	50. Багдад ба Харун˗ар˗Рашид

	51. Харшаас Махмудын үе хүртэлх умард Энэтхэг

	52. Европын орнууд үүссэн нь

	53. Феодалын систем

	54. Хятад улс нүүдэлчдийг өрнө зүг тухирсан нь

	55. Япон дахь Сёгуны хаанчлал

	56. Хүн эрж хайсаар л

	57. Манай эриний анхны мянган жилийн төгсгөл

	58. Ази, Европыг эргэж нэг харвал

	59. Америкийн Май нарын соёл иргэншил

	60. Мохенжо˗˗Дарод дахиад нэг очъё

	61. Кордова ба Гранада

	62. Загалмайтны аян дайн

	63. Загалмайтны аян дайны үеийн Европ

	64. Европын хотууд үүссэн нь

	65. Афганчууд Энэтхэгт довтлов

	65. Делийн хаан˗боолууд

	67. Чингис хаан Ази, Европыг донсолгосон нь

	68. Монголчууд дэлхийг ноёрхсон нь

	69. Их жуулчин Марко Поло

	70. Католик сүм хийд дайнч болсон нь

	71. Нэр сүрийн эсрэг тэмцэл

	72. Дундад эртний үе төгссөн нь

	73. Тэнгисийн зам нээсэн нь

	74. Монголын эзэнт гүрэн задран унасан нь

	75. Энэтхэг хэцүү асуудлаа шийдэхээр завднам

	76. Өмнөд Энэтхэгийн хаанчлал

	77. Виджаянагар 

	78. Малай орны эзэнт улсууд болох Маджапахит ба Малакка

